
Indonesiako Java uhartea astindu duen lurrikaran, 3.000 lagunetik gora hil dira 

Yogyakarta hiritik hurbil izan da epizentroa, eta Bantul eta Kulonpronjoko izan dira gune kaltetuenak 

Allande Sokarros 

Indonesiako Java uhartearen erdialdea atzoko lehen orduetan astindu duen lurrikaran, 3.000 lagunetik gora hil dira, behin-behineko balantzeen arabera. Lurrikararen epizentroa Yogyakarta hiritik hurbil kokatua zen, eta Bantul eta Kulonprogoko barruti jendetsuak dira gehien kaltetuak izan. 

Jakartako gobernu agintariek atzo arratsalde amaieran emandako behin-behineko balantze baten arabera, lurrikarak 3.068 lagun hil ditu gutxienez eta beste 3.000 zauritu. Javako uhartearen erdialdean kokatutako Bantul eta Kulonprogoko barrutiak dira gehien kaltetuak izan, ehunka etxe lurreratu eta zubi zein bide ugari suntsituta geratu baitira eskualde hauetan. 

Biktimen balantzea orduak pasa ahala larriagotu delakoan ziren agintariak eta salbatzaileak, eroritako etxeen azpian jende ugari harrapatuak izan litekeelako. Izan ere, Richterren eskalan 6,2ko indarra zaukan astinaldia larunbata goizeko 05:54etan gertatu zen (00:54ak Euskal Herrian), hots, jende asko oraindik lotan zeudelarik. Lurrikararen epizentroa Yogyakarta hiritik 37 kilometro hegoaldera kokatua zen, itsaso zabalean eta 33 kilometroko hondoan. Astinaldiaren epizentroa itsasoan egonda, olatu erraldoi bat gerta zitekeelako beldur-ikara piztu zen, gainera, Java uhartearen hegoaldeko itsasertzaren bizilagunen artean. Horrelako zerbait zetorrelako zurrumurruak zabaltzean, izuak hartu zituen milaka jende eta honen ondorioz hamar lagun hil ziren, gutxienez. Alabaina, itsasikarak eta olatu erraldoiak hautemateko Hawaiin jarritako behatokiak ez zuen alerta mezurik zabaldu eta Japoniako meteorologia agentziak ere zehaztu zuen ez zela horrelakorik gertatzeko arriskurik. 

ERIETXEAK HIL ETA ZAURITUZ GAINEZKA. Olatu erraldoirik egon gabe, baina, egoera nahikoa izugarria zen, lurrikara gehien pairatu duten eskualdeetan. Yogyakartako erietxeetan zaurituak trumilka ekartzen zituzten, hauetatik gehienek hausturak eta zauri larriak zituztelarik, erori diren etxeen azpian harrapatuak izan ondoren. Leku eskasez, kolpatuetatik asko erietxetako pasilloetan edo kanpoaldean ere lerro-lerro emanak ziren, plastikazko hosto batzuen gainean. Hildakoak ere gorputegi gisa antolatutako hainbat lekutan lerro-lerro ezarriak zeuden, mihise batez estalita zeudela. 

Indonesiako presidente Susilo Bambang Yudhoyono Yogyakartara joan zen egoeraz ohartzera eta lehentasuna ahal bezain bat bizi salbatzea dela adierazi zuen. Hondamendiaren berri hartu orduko, munduko hainbat herrialde laguntza eskaini zuten, hala nola Erresuma Batuak, Errusiak eta Frantziak. Europako Batzordeak, berriz, 3 milioi euroko premiazko dirulaguntza bat helaraziko diola Indonesiari iragarri zuen. 

Yogyakartako sultanaren jauregiak eta tenplu hinduista eta budistek mundu zabaleko bisitari askori egiten diete harrera. 

